
№113 Қаракөл орта мектебінің тарих пәнінің мұғалімі

Жұмбақ қала – Жылуантөбе 
                                                                         ...Болған талай қалалар да, халық та,

                                                                         Уақыт  көмді  бәрін  жердей табытқа.

                                                                         Болған  талай ауылымыз, тайпамыз,

                                                                         Енді  соның  ізін   тауып   байқаңыз...  

                                                                                     Ж. Баласағұни  «Құтты  білік»

     Сыр өңірі батыс  пен шығыстың қиылысында әр түрлі шаруашылық пен отырықшы және жартылай көшпелі тайпалар мәдениеттерінің ортасында дамыған, қырық қатпарлы тарихты да басынан өткерген. Өлкеміздегі көненің көзі, алтынның сынығындай  ескерткіштер ғасырлар қойнауынан бізге жетіп отыр. Солардың бірі Қармақшы ауданы, Қармақшы ауылының маңындағы ертедегі қала орны.

    Ежелгі атауы белгісіз қалаға Жылуан арнасының жағасында орналасуына байланысты шартты түрде «Жылуантөбе» деген ат қойдым. Көптеген жылдар бойы  Қармақшы ауылымен іргелес жатқандықтан Жылуантөбе жәдігерлері өткінші адамдардың қолында кетіп немесе сол жерде мал бағып жүрген балалардың қолымен қираған.

    Осынау көне дүние куәсін бірнеше жылдан бері зерттеп келемін. Ондағы мақсатым өлкеміздің тарихының терең қатпарларына үңіліп, табылған жәдігерлер сырын ашу. Алайда тарихымыздың кейбір  парақтары әлі күнге дейін ашылмай, сан құпияны басып жатса, кейбірі  ашылғанымен де өткенімізбен толық таныстыра алмайды. Әсіресе тарихымыздың кең  қойнауын ақтарып, ежелгі дүниені танып білу аса маңызды мәселе болып табылады.                                                                             
   Кейінгі жылдардағы деректер мен археологиялық ізденістер Арал маңы қалаларының орналасуы мен мерзімделуін одан әрі нақтылай түсуді қажет етеді. Міне, осындай орындардың бірі – Жылуантөбе. 
    Жылуантөбе – қала орны Қармақшы ауылынан 2  шақырым солтүстікте  орналасқан. Географиялық координаттары с.е. 45 0 24 / 662 //, ш.б. 64 0 15 / 189 //. Қала  Сырдария өзенінен Қызылтам ауылы тұсынан бөлініп шығып батысқа қарай ағатын, қазіргі күнде кеуіп қалған Жылуан арнасының оң жағасында орналасқан. Үстінде биік емес 12 төбенің ізі байқалады. Аумағы – 100-150 м. Топографиялық бейнесі айқын байқалмайды.
    Бұл қала жайында ешбір авторлардың еңбектерінде кездеспейді, ғылыми зерттеу жұмыстары мүлдем жүргізілмеген. Халық арасындағы ауызша мәліметтер мардымсыз. Оған сүйенсек аталмыш қала өткен замандарда қамал-бекініс болыпты. Қаланың ертедегі ауқатты адамдардың қоныс-мекені болғандығы жайлы да дерек бар. Десек те, Жылуантөбенің орта ғасырларда өлкеміздегі сәулеті мен дәулеті келіскен қоныстардың бірі болғандығына көзімізді жеткізер деректер баршылық. Қала  жұртынан табылған керамика сынықтары мен тиындар, әшекейлік бұйымдар мен  шаруашылық құралдары қала тұрғындарының жоғары мәдениетін көрсетеді, әрі  халықаралық сауда-саттықтың өрістегенін білдіреді. Сырдария бойын жағалаған  керуендер Жылуантөбе арқылы аттанып кетіп отырған. Мұндағы халық негізінен  жер шаруашылығымен айналысқан. 
Егістікке қасындағы шалқып аққан Жылуан  арнасының суын пайдаланды. Егіншілікпен бірге отырықшы мал шаруашылығы да дамыған. Бұлай деуімізге себеп археологиялық барлау кезінде қол диірмендердің, астық сақтайтын хум сынықтарының және мал сүйектерінің табылуы. Сонымен қатар ұстахана немесе қыш күйдіру орындарының жұмыс істегенін  дәлелдейтін шлактар төбешіктердің бірінде көптеп кездеседі.
    Жылуантөбенің археологиялық жәдігерлерін Қазақстанның ежелгі қалаларынан табылған деректермен салыстыра отырып зерттегенде қаланың VIIІ – XV ғасырларда өмір сүргендігі анықталды. Төбешіктерден теріп алынған нумизматикалық деректер қала жасын VIIІ – XIV ғасырлармен мерзімдейді. 
    Қала жасын анықтауға шыңылтыр жүргізілген ыдыстардың да үлкен көмегі тиді. Шыңылтыр ақшыл саз балшықпен сыланып, тегістелген ыдыс бетіне алдын  ала жүргізілген қызыл, жасыл, қоңыр сырлардың үстінен жағылады. Суреттер әр  түрлі болған: өсімдік өркендері, жапырақтар, кейде есіп ширатылған өрнекті нақыштар кездеседі. Мұндай ыдыстар археологтарға жақсы таныс. Олар – ХІ ғасырдан ХІІІ ғасырдың басына дейінгі аралықтағы оқиғалардан қалған естеліктер. 
    Жылуантөбе қаласына археологиялық барлау кезінде ғасырлар сырын бүккен  бірнеше жәдігерлер табылды. Олар: керамикалық ыдыстар сынықтары, күміс пен  мыстан жасалған тиындар, шыны мен тастан жасалған моншақтар, қола айналар, тас диірмендер, т.б.. Жәдігерлерден халықаралық сауда-саттықтың және қалалар  мен ауыл-аймақ арасындағы, сонымен қатар Сырдария бойындағы қалалармен  жүргізілген сауданың қанша жерді қамтығаны жайлы маңызды дерек алуға болады.

    Мәдени қабаттары зерттелмеген Жылуантөбенің үстіңгі бетінен табылған жәдігерлердің тарихи-археологиялық сипаттамасы төмендегідей:  
1. Керамикалық ыдыстар 
    Жылуантөбе керамикасы үш түрлі саздан жасалған. Біріншісі – қызыл түсті саз  балшық, екіншісі – кашин балшығы, үшіншісі – сұр түсті балшық. Қыштан жасалған ыдыстар оюланып, бедерленіп (гравюраланып), араб әріптерімен көркемделіп, оның үстінен шыңылтырмен (глазурь) жабылған. Ыдыстарда өсімдік өрнектері  жиі кездеседі. Осыларға ұқсас бұйымдар Отырар, Баршынкент, Сауран, Сарайшық қалаларынан және Арал теңізінің кепкен табанынан табылған Кердері кесенесінен табылған. Х – ХV ғасырларға мерзімделеді.
    Сонымен бірге шаруашылыққа қажетті су тасуға, астық сақтауға арналған (хум)  қыш ыдыстар да бар. Бүйіріне қара бояу тамызылған тұтқалы көзе Отырарда, Хорезмде XV – XVII ғасырларда жасалған көзе түрлеріне ұқсас. Шаруашылық ыдыстары қаланың өзінде де жасалған. Оны төбешіктердің бірінен шлактардың көптеп кездесуінен білуге болады.
    Көркем керамиканың тамаша үлгілерінің бірі – сұр балшықтан қалыпқа құйылып жасалған ыдыс. Табылған қыш торсық сынығындағы өсімдік оюлары арасындағы бос орындар дөңес етіп ұрылған бедерлі  нүктелермен толтырылған. Қалыптау (штамп) тәсілімен жасалған мұндай ыдыстар Сарайшық, Отырар, т.б. қалалардан табылған. Қалыпталған керамика Хорезмге де, Еділдің төменгі ағысындағы Алтын Орда қалаларына да тән. Мерзімі XIV – XV ғғ. 
2. Тиындар 
    Мыс және күміс құрамды тиындардың жалпы саны қырыққа жуық. Көбісінің     

бедері өшкен. Біршама жақсы сақталғандарының бетінде араб қаріптерімен жазылған сөздерді байқауға болады. Бедерлері: тиындардың төртеуінің алғы беттерінде Н, Т, Ь, Х белгі-таңбалары анық көрініп, сыртқы беттерінде гүл, қошқармүйіз өрнекті, өсімдік бұтағы, кесінділік-таспалық бейнелер соқпаланған. Олардың ішіндегі Х керейлердің ашамай таңбасы. (13-тиын)  
    Өңірдегі ақша-тауар айналымы жағдаяттарында Жылуантөбе тиындары түркілік, арабтық кезеңдерді 121 х.ж../739 ж. және 174 х.ж../790 ж. мерзімдерімен дәйектейді. 1-күміс тиынның алғы бетінде ортасына «Жаллал Мухаммад» жазуы мен 121 х.ж./739 ж. мерзімі көрсетілген, сыртқы бетінде ортасына гүлді өрнек салынып, оны  айнала  толқынды  бедерлермен  қоршалған.  Диаметрі – 16  мм. 
10-күміс тиынның алғы бетінде арабша «Алиқұл», сыртқы бетінде 174 х.ж./790 ж. жазуы мен өсімдік жапырақтары және үш таяқты батырма соқпа бедерленген. 

    Мухаммад және әл-Махди (775 – 785 жж.) халифтердің атымен одан бұрын да, кейін де тиындар соғылған. Тиындар арасында Қараханидтер әулетінің (400 х.ж./ 1009 ж.) бір бұтағы Алидтер фельстеріндегі (Илақ дихан тиындары) Абу Шуджа Салара б. Мухаммад, оның бағыныштысы Ахмад б. Али, 346 х.ж. Балх дирхемдеріндегі Мухаммад б. Кут-тегин, 401 х.ж. Наср б. Али есімдеріне ұқсас жазбалы тиындар бар. (1,10,11-тиындар).
    Үш шеңбер (розетка) тәрізді таңбасы бар 11-мыс тиын Темірдің атынан XIV ғасырдың соңында Самарқан мен Сығанақтағы теңге сарайларында шығарылған. 

    XIV ғасыр ортасында Алтын Орда қалаларында ең жақын сауда орталығы Хорезмнің теңгелерінің көп болғаны белгілі. Жылуантөбеден табылған мыс теңгелердің бірінде ерттеулі ат бейнеленген. Ол XIV ғасырдың екінші жартысындағы Хорезм соғылымына жатады.    
3. Моншақтар
    Зерттеу кезінде қала жұртының беткі қабатынан әшекейлік бұйымдардың бірі –  шыны мен тастан жасалған моншақтар табылды. Диаметрі 4 мм-ден 15 мм-ге дейінгі аралықтағы пішіні мен түсі әр түрлі шыны моншақтар құю, орау әдістерімен  жасалған. Кейбіреулерінде толқынды, дөңгелек өрнектер бар. Осындай моншақтар Жанкент, Сарайшық қалаларынан кездескен. Сонымен қатар «каури» деп аталатын ғажайып теңіз қабыршақтары да табылды. Олар Үндістаннан әшекейлік бұйым ретінде әкелінген, әрі сауда айналымында ақша орнына жүрген. Ал қызыл  түсті жартылай асыл тастан өңделіп жасалған моншақ Шу өзені бойындағы ортағасырлық Бунджикат қаласынан да табылған. Мерзімі ХІІ – ХІІІ ғғ. 
4. Қола  айналар 
    Коррозия әсерінен нашар сақталған, ХІІІ – ХIV ғасырларға жататын қола айналар сынықтары да өзінше қызықты. Бастапқы кезде айналар Қытай, Ираннан Жібек жолы арқылы жеткізілген. Содан кейін айналардың қалыбы құйылып алынып, олардың бір бөлігі Отырарда жасалына бастаған. Онда он екі жылдық цикл бойынша  жануарлар бейнеленіп, иероглифтер таңбаланған  немесе әр  түрлі ою-өрнектер салынған. Мұндай айналар еліміздің ежелгі қалалары Отырар, Сарайшық орындарына жүргізілген қазбалар кезінде табылған.
5. Шырағдан 
    Бұйымдар ішінен шырағдандар өте қатты бағаланған. Өйткені, олар жарық беріп, тұрғындардың түнгі уақыттағы өмірін ұзартты. Қала орнынан май шамның ұштамасы мен түбі сынық бөлшек күйінде кездесті. Олар қалыптау әдісімен сұр түсті балшықтан жасалған. Осындай үлгідегі керамикалық шырағдандар Отырар, Тараз қалаларынан табылған. Мерзімі Х – ХІІ ғғ.
6. Тас  диірмендер

    Диаметрі 40 см-лік тас диірмен қала тұрғындарының егіншілікпен айналысқанын білдіреді. Сонымен бірге көлемі шағын бірнеше диірмен сынықтары кездесті. Мұндай диірмендер Сыр бойының көптеген көне қалаларынан табылған. Мерзімі ХІІ – ХIV ғғ. 
    Археологиялық материалдарға сүйене отырып, Жылуантөбе қаласын «Ұлы Жібек жолындағы» қалалар тізбегіне кіргізуге болады. Жібек жолының басты тармағы Тянь-Шань тауларының бөктерімен жүріп, Сырдария, Талас, Шу, Іле  алқабын кесіп өтіп, Қытайға қарай созылып жатты. Оның тармақтары бұрын Яксарт, кейінірек Сейхун деп аталған Сырдария жағасымен Аралды бойлап Жайық өзеніне, ары қарай Қара теңіз жағалауына, Батыс Еуропаға өтті. Сыр бойындағы ежелгі Отырар, Жанкент, Асанас, Баршынкент, Сауран, Сығанақ тәрізді  Жылуантөбе қалашығының тұрғындары  да отырықшылық әлемімен танысқан, сауда-саттыққа үйреніп, халықаралық қатынастар шеңберіне іліккен. 
    Қираған қалалармен бірге құм жұтып, тек санаулы деректерімен бізге жетіп  отырған Жылуантөбенің орта ғасырларда Қазақстанның өзге өңірлерімен тығыз  бірлікте дамып,Түркістан өлкесімен, Таяу және Оңтүстік-Шығыс елдерімен мәдени-рухани байланыста болғандығы аян. Дегенмен, Жылуантөбенің тарихы мен мәдениеті еліміздің тарихы мен халықтар тарихында және өлке өмірінде маңызды  орын алатынына қарамастан оның өмірі жайлы орнықты зерттеу аз.  
    Археологиялық деректер бойынша Сыр бойы Шығыс Арал маңының ертедегі  қалалары Сауран, Аққорған, Қырөзкент, Сығанақ, Асанас, Баршынкент, Жент, Құмқала және Жанкент тәрізді Жылуантөбе қаласының орнын нақтылап теңдестіруге мүмкіндік туып отыр. Себебі, ол – ертедегі ата-бабаларымыздың өркениетіне тән ескерткіштердің бірі. Жылуантөбе жәдігерлері өлке тарихына соны жаңалықтар әкелуде. Ол Сыр өңірінің тарихына қатысты тарихи-географиялық, мәдени, философиялық, т.б. мәселелерге  жаңа көзқарас енгізеді.

    Төл тарихына құрметпен қарайтын, өз халқының бүкіл адамзаттық өркениетке  қосқан үлесін әлемге танытуды мақсат еткен елдер мәдени ескерткіштерді зерттеуден бастайды. Өйткені, белгілі бір аумақта көне дәуірдегі алғашқы адамдар тұрақтарының көптеп кездесуі, ежелгі және ортағасырлық ескерткіштердің жиналуы сол өлкеде мәдени мұралардың болғандығын дәлелдейді. Сол мұраларды жинау, табылған әрбір затты мұражай қорына өткізіп, ғылыми құжатын толтырып, оны баспасөз беттерінде жариялау үлкен еңбек пен білімділікті, әрі тарихи мұраға қамқорлықты қажет етеді. 
   Н.Ә. Назарбаев өзінің «Ғасырлар тоғысында» атты кітабы мен кейбір мақалаларында: «Егер біз ел болғымыз келсе және өз елдігіміз ұзақ сақталсын десек, халықтың рухани бастауын түсінуіміз керек»,- дейді.
     Жылуантөбе ескерткішін болашақта жан-жақты зерттеу Қазақстан мәдениет тарихында лайықты орнын дәйектеп, тұрғындардың ұлттық тарихи танымын қалыптастыратыны сөзсіз. Сондықтан да, жоғарыдағы мәселелерді шешу үшін  археологиялық экспедиция ұйымдастыру қажеттігі туындайды. Экспедиция мына  бағытта жұмыс істеуі тиіс: 

· ескерткіштің орналасу картасын жасап, кең ауқымды зерттеу жұмыстарын  жүргізу;

· табылған мәліметтердің жасын мерзімдеу және қай мәдениетке жататындығын лабораториялық салыстырмалық озық тәжірибелерді пайдалана отырып  анықтау;
· археологиялық деректер негізінде тұжырым жасалынып, ғылыми қорытындысын көпшілікке ұсыну.
      Жылуантөбе жұртынан табылған әрбір қыш бұйым, әрбір теңгенің ата-бабамыздан қалған асыл мұраларымыз екенін мақтанышпен айта аламыз. Баға жетпес асыл мұраларымызды зерттеу мен қорғау, оны ұлттық мәдениетіміздің алтын қазынасына айналдыруға атсалысу баршамыздың борышымыз.
